Moción 

Revisión dos erros imputables á actuación da Xerencia Catastral na identificación de bens inmobiliarios

Existe un problema estructural derivado do funcionamento do sistema que está a manexar a Xerencia Catastral e que está a causar numerosos atrancos e incomodidades ós veciños e veciñas administrados. Estes problemas céntranse, basicamente, nos datos descritivos dos inmobles, os cales se rexistraron de maneira errónea no Catastro tras a revisión levada a cabo neste Concello no ano 1995, revisión que na meirande parte dos casos está baseada en simples indicios ou  manifestacións dos propios veciños, etc.

Entre os erros máis destacados están os referidos á descrición ou asentamento xeográfico que se fai das parcelas e que nada ten que ver coa realidade física das mesmas, ata o punto de que ás veces é case imposible a súa localización sobre os planos catastrais. Outro dos erros máis frecuentes céntrase no rexistro catastral dos inmobles adxudicándolle unha superficie que en nada se corresponde, ben coa súa dimensión real ou ben coa que figura no título de propiedade.

Estas situacións irregulares comportan unha influencia decisiva sobre a capacidade dos cidadáns á hora de dispoñer das súas propiedades, toda vez que a Instrucción de 26 de marzo de 1999 da Dirección Xeral de Rexistros e do Notariado establece a esixencia de acompañar as certificacións gráficas e descritivas catastrais para realizar a escrituración de calquera acto ou negocio relativo a bens inmobles, impedindo a súa formalización ante a falta de coincidencia entre ditas certificacións e as escrituras de propiedade, de maneira que ó administrado non lle queda outra opción que a de iniciar un complexo procedemento administrativo no que ha de presentar numerosa documentación ademais dos correspondentes planos emitidos por peritos-técnicos, para poder realizar un acto de transmisión sobre os seus inmobles.

Esta situación, en calquer caso intolerable, evidencia con certeira claridade os grandes prexuizos e molestias que está a provocar no cidadán administrado, xa que ademais de ter que desprazarse continuamente ata a correspondente oficina Catastral, ten que soportar tódolos custos económicos, entre os que se inclúe os honorarios dos peritos-técnicos,  que o procedemento de rectificación lle implica e todo coa finalidade de emendar os erros cometidos polo Organismo de xestión Catastral.

 Incluso, a falta de concordancia entre a inmatriculación catastral dos bens inmobles e a realidade inmobiliaria chega en máis dunha ocasión a provocar conflictos entre os propios particulares, quen, na meirande parte das veces, se ven abocados a acudir á vía xudicial para arranxalos con todo o manifesto prexuizo  que esto conleva. 

De xeito que, si ben o Concello ten competencias limitadas en materia catastral reducidas ó que se refire unicamente á xestión tributaria e á xestión censal (Vilagarcía no ano 2002 aceptou unha delegación de parte das competencias da Xerencia Catastral, concretamente, no que se refire á xestión tributaria –liquidacións- e xestión censal -comunicación de alteracións xurídicas de cambio de titularidade, segregacións, agrupación, etc.-), sí ten coñecemento, a través da  cantidade de reclamacións e solicitudes presentadas neste senso, desta situación absolutamente irregular e, mírese por onde se mire caótica,  que están a padecer moitos veciños e veciñas do Concello, e dado que a súa obriga como Administración é a de velar polos intereses dos e das cidadáns administrados aos que políticamente representamos.

Por todo esto, o Grupo Municipal do BLOQUE NACIONALISTA GALEGO propón que polo Pleno da Corporación se adopte o seguinte ACORDO:

Instar da Dirección Xeral do Catastro e do propio Ministerio de Facenda (da que esta depende organicamente),  a realización dunha actuación encamiñada a comprobar tódalas circunstancias relativas ós bens inmobles emprazados no Concello de Vilagarcía, debendo requirir a presencia de cada un dos propietarios afectados a fin de que presenten a documentación oportuna e unha vez  verificada proceder, no seu caso, a corrixir ou modificar de oficio tódolos datos erróneos relativos ós mesmos.

Vilagarcía, 17 de xullo de 2004

Xosé Castro Ratón

Voceiro

Sr. Alcalde-Concello de Vilagarcía de Arousa

